
  ACTA 

Expediente núm.: Órgano colexiado: 

PLN/2021/13 O Pleno 

 

DATOS DE DESENVOLVEMENTO DA SESIÓN 

Tipo 
Convocatoria 

Extraordinaria
Motivo: «Necesidade de acordar a continuación do servizo do 
SAF por razón de interese social»

Data 13 de setembro de 2021 

Duración Desde as 16:01 ata as 16:40 horas 

Lugar Multiusos da Xunqueira 

Presidida por Digna Rosa Rivas Gómez 

Secretaria María Ángeles García Villaverde 

 

Sendo as 16 horas e un minuto, de conformidade co Decreto de Alcaldía número 2021-2160 
de data 08/09/2021 de convocatoria da sesión ordinaria, reúnense no Salón de Actos do 
edificio  do  Multiusos  da  Xunqueira  habilitado  para  este  fin,  baixo  a  presidencia  da sra. 
Alcaldesa,  Digna  Rosa  Rivas  Gómez,  e  a  asistencia  dos/das  seguintes  concelleiros  e 
concelleiras:

Polo  Grupo municipal  Popular  Redondela  (PP):  María  Carmen Bastos  Rodríguez,  María 
Carmen  Amoedo  Dasilva,  Iván  Crespo  Rodríguez,  Miguel  Ángel  Álvarez  Ballesteros, 
Erminda  Quelle  Fernández,  María  José  Barciela  Barros,  David  Muíños  Portela,  Sandra 
Bastos Míguez e Ángela Antón Pazos.

Polo  Grupo municipal  Socialista  Redondela  (PSdeG-PSOE):  María Castro Abad,  Ignacio 
Eduardo González Lago,  Iria Vilaboa Álvarez, Vicente Lamas Guisande, Olga María García 
Ballesteros e Alberto Álvarez Pérez.

Polo Grupo municipal Agrupación de Electores de Redondela 2019 (AER): Roberto Villar 
Rodríguez, Daniel Boullosa Martínez e Xosé Manuel Vila Soutullo

Polo Grupo municipal Bloque Nacionalista Galego Redondela (BNG): Xoán Carlos González 
Campo e Yésica García Cruz.

 

Asiste  tamén  o  interventor  acctal.  do  Concello,  Alfredo  Polín  Núñez e,  actuando  como 
secretaria eu mesma, María Ángeles García Villaverde como secretaria xeral do Concello.

 A secretaria advirte que non están presentes na sesión nese momento o concelleiro Miguel 
Ángel Álvarez Ballesteros e a concelleira Erminda Quelle Fernández. 

Unha vez verificada pola secretaria a válida constitución do órgano,  a presidenta abre a 
sesión, polo que se procede á deliberación sobre os asuntos incluídos na orde do día:

A) Parte resolutiva

1. Aprobación de acordo de continuidade do contrato do Servizo de Axuda no Fogar do 
Concello de Redondela Expediente 4670/2021

INCIDENCIAS: 

A alcaldesa, con carácter previo ao tratamento dos asuntos incluídos na orde do día, solicita 
que  se  garde  un  minuto  de  silencio  para  lembrar  ás  vítimas  da  violencia  machista 
asesinadas e tamén ás mulleres e homes falecidas e falecidos pola pandemia da Covid-19.

Sendo ás 16:11 horas incorpóranse a concelleira Erminda Quelle Fernández e o concelleiro 
e Miguel Ángel Álvarez Ballesteros

A) PARTE RESOLUTIVA 

 

1. Aprobación de acordo de continuidade do contrato do Servizo de Axuda no Fogar 
do Concello de Redondela Expediente 4670/2021

ANTECEDENTES

Ditame da Comisión Informativa de Servizos Sociais de data 08/09/2021:

“A  aprobación  do  expediente  do  vixente  contrato  do  Servizo  de  Axuda  no  Fogar  do 
Concello  de  Redondela  e  a  apertura  do  procedemento  de  adxudicación  acordouse 
mediante resolución de Alcaldía número 2018-1543 de 7 de xuño de 2018.

O contrato adxudicouse mediante acordo plenario de 29 de xaneiro de 2015 á empresa 
Valoriza Servicios a la Dependencia S.L, e formalizouse en documento administrativo en 
data 4 de marzo de 2015.

Polo  que se refire  ao prazo de duración do contrato,  a cláusula  novena do prego de 
cláusulas administrativas particulares recolle o seguinte prazo de duración:

“CLÁUSULA 9ª. PRAZO DE DURACIÓN DO CONTRATO.

”O  servizo  comezará  a  prestarse  na  data  en  que  determinen  os  servizos  sociais  do 
Concello, dentro do prazo máximo dun mes dende a formalización do contrato. En todo 
caso non comezará antes do 23 de xuño de 2014.

O contrato terá un prazo de duración de tres anos, prorrogables por outros dous períodos 
de dous e un ano respectivamente, ata un máximo de seis anos. As prórrogas acordadas, 
se é o caso, polo órgano de contratación serán obrigatorias para o contratista ao abeiro do 
disposto no art. 23.2 do TRLCSP.”

Foi acordada a prórroga do contrato mediante acordo plenario de 25.01.2018 por dous 
anos  a  contar  dende  o  16.03.2018.
Obra no  expediente  informe favorable  á  prórroga  da  responsable  do servizo  de  7  de 
febreiro de 2020.

Mediante acordo plenario adoitado na na sesión ordinaria núm. 2 celebrada o 27/02/2020, 
se acordou prorrogar o contrato do Servizo de axuda no fogar do Concello de Redondela, 
asinado o 4 de marzo de 2015 coa empresa Sacyr Social, SL (antes Valoriza Servicios a la 
Dependencia, SLU), co CIF B85621159, con efectos dende día o 16 de marzo de 2020 e 
polo período dun ano, nas mesmas condicións establecidas no contrato inicial.

Consta no expediente, comunicación do Concello de Redondela á empresa adxudicataria 
da  aplicación  da  cláusula  9ª  do  prego  de  cláusulas  administrativas  particulares,  aos 
efectos  da  continuación  da  prestación  do  servizo  nas  mesmas  condicións  cun  límite 
máximo de seis meses e con efectos dende o 16.03.2021, con rexistro de saída 2021-S-
RE-259, de data 25/01/2021.

Pola súa parte, a empresa adxudicataria presentou escrito lembrando a finalización do 
contrato o 15 de setembro de 2021 e solicitando a tramitación de novo expediente de 
contratación, advertindo da non prestación do servizo chegada a data de vencemento, con 
número de rexistro de entrada 2020-E-RE-3440 de data 06/10/2020.

Obra nova  comunicación  da  empresa  co mesmo contido  que  a  anterior,  recibida  con 
número de rexistro de entrada 2021-E-RE-2145 en data 13/05/2021.

Por  esta  Concellería  se  ditou  a  03.09.2021  providencia  de  inicio  dos  trámites  para  a 
adopción  polo  órgano  de  contratación  competente  de  acordo  para  a  continuidade  do 
servizo de Axuda no Fogar do Concello de Redondela.

A actual  empresa adxudicataria  presentou escrito requirindo o equilibrio  contractual  en 
caso  de  continuidade  do  servizo  ou  prórroga  forzosa  tras  a  finalización  do  prazo  de 
duración do contrato e esixencia de novo prezo da prestación do servizo durante o prazo 
da continuidade do servizo recibido con número de rexistro de entrada 2021-E-RE-4210 e 
data 02.08.2021.

Consta o informe relativo á xustificación da determinación dun novo prezo para o período 
de continuidade do servizo elaborado pola consultora Pilot CCS Service Consultancy, SL, 
asinado en data 06.09.2021, recibido con número de rexistro de entrada 2021-E-RE-4255.

Tendo en conta os prazos previstos para o vencemento do prazo de prórroga establecido 
na cláusula 9ª do PCPA, finalizando o prazo de 6 meses o 15 de setembro de 2021 e, que 
o procedemento de licitación e adxudicación do novo contrato aínda está sen resolver.

Considerando ademais que, en data 27.08.2021 se iniciaron os trámites ao obxecto de 
requirir a información precisa para o expediente de contratación do no Servizo de Axuda 
no Fogar, seguindo as prescricións da lexislación de contratos e que así esta continuidade 
do servizo que se propón para garantir a súa prestación, será unicamente durante o tempo 
necesario para chegar a adxudicación do novo contrato, estando xa o procedemento de 
contratación en tramitación.

Tendo presente que este Concello,  co obxectivo de procurar o benestar físico, social e 
psicolóxico, ás persoas que teñen limitada a súa autonomía persoal para procurarse ás 
atencións básicas da vida diaria e a súa capacidade de relación social, proporcionándolles 
a posibilidade de continuar na súa contorna habitual,  ten a necesidade de prestar coa 
continuidade  debida  e  de  forma  ininterrompida,  o  servizo  de  axuda  no  fogar  cuxa 
finalidade é a atención a persoas nas que concorran os requisitos establecidos no Decreto 
99/2012, do 16 de marzo, polo que se regulan os servizos sociais comunitarios e o seu 
financiamento,  a  Orde  Galega  do  22  de  xaneiro  de  2009  e  a  Ordenanza  Municipal 
reguladora  do  servizo  de  axuda  a  domicilio,  configurándose  como  a  prestación  dun 
conxunto de atencións ás persoas ou familias no seu domicilio, dende unha perspectiva 
integral e normalizadora, para facilitar o seu desenvolvemento persoal e a permanencia na 
súa contorna familiar habitual, para mellorar a calidade de vida das persoas que viven nos 
seus domicilios e requiren asistencia, xuntando o esforzo da propia persoa usuaria, da súa 

familia, e o servizo público, é dicir o esforzo da comunidade no seu conxunto, mantendo o 
maior grao de autonomía, mediante un labor preventivo, asistencial e rehabilitadora.

A prestación do servizo de axuda no fogar e outros apoios á unidade de convivencia 
enténdese  como dereito  polo  que deberá ter  un bo nivel  de  calidade  e responder  ás 
necesidades das persoas atendidas, sen realizar as actividades que poida facer a persoa 
usuaria por si  soa,  evitando a dependencia  e fomentando a autonomía,  entendéndose 
como un  servizo  dentro  do  sistema de Servizos  Sociais,  aplicable  só  a  determinadas 
situacións e nunca como alternativa a outros recursos escasos ou non existentes.

A  prestación  de  axuda  a  domicilio  e  outros  apoios  á  unidade  de  convivencia  é  unha 
prestación básica de servizos sociais e do Sistema de Autonomía Persoal e Atención ás 
persoas  en  situación  de  dependencia,  que  proporciona  unha  serie  de  atencións  ou 
coidados de carácter persoal, doméstico, psicosocial, educativo e técnico, que se presta 
no domicilio  a familias  e persoas con dificultades para procurar o seu benestar físico, 
social  e  psicolóxico,  proporcionándolles  a  posibilidade  de  continuar  na  súa  contorna 
habitual.

Outros  obxectivos  específicos  perseguidos  por  esta  prestación básica  son favorecer  a 
permanencia da persoa no seu propio ambiente, asegurando un tratamento individualizado 
na prestación de servizos, mellorar a calidade de vida, procurando unha existencia máis 
segura e independente ás persoas atendidas, previr situacións de crises familiares que 
prexudiquen aos/os posibles usuarios/ as, substituír á familia cando esta non exista ou non 
se atope presente por unha situación de emerxencia ou de crise, complementar o labor da 
familia cando esta estea desbordada e compensar unha atención familiar inadecuada ou a 
carencia  de  recursos  adecuados.
Das  propias  características  do  servizo  se  desprende  o  carácter  básico,  esencial  e 
indispensable da axuda no fogar, o cal xustifica a necesidade da súa prestación continua e 
ininterrompida polo ben da situación persoal e familiar das persoas usuarias, resultando 
xustificado en sobrada forma,  a continuidade do servizo neste caso,  sobre a base da 
existencia dun interese público xeral preeminente.

Tendo en conta o escrito da empresa adxudicataria requirindo o equilibrio contractual en 
caso  de  continuidade  do  servizo  ou  prórroga  forzosa  tras  a  finalización  do  prazo  de 
duración do contrato e esixencia de novo prezo da prestación do servizo durante o prazo 
da continuidade do servizo recibido con número de rexistro de entrada 2021-E-RE-4210 e 
data 02.08.2021, así como o informe relativo á xustificación da determinación dun novo 
prezo para o período de continuidade do servizo elaborado pola consultora Pilot  CCS 
Service Consultancy,  SL, asinado en data 06.09.2021. Engadindo addenda rectificando 
erro aritmético no cálculo do prezo do SAF de libre concorrencia.

Lidos  os  informes  da  Secretaría  Xeral  nº  116  de  data  06.09.2021  e  con  código  de 
validación  XHQG6ZPMNTGDEYGZCSGXDN9RA  e  da  Intervención  municipal  de  data 
06.09.2021, con código de validación 4EDSRW69SM7MJKMLHYJ5ZTPQ7.

É polo que formulo a seguinte PROPOSTA:

Primeiro.-  Acordar,  con  carácter  excepcional  e  por  razóns  de  interese  público,  a 
continuidade do CONTRATO DO SERVIZO DE AXUDA NO FOGAR DO CONCELLO DE 
REDONDELA formalizado o día 05.03.2015 entre o Concello de Redondela e a empresa 
Valoriza Servicios a la Dependencia con CIF B85621159 (agora SACYR SOCIAL S.L (CIF 
B-85621159) , para que esta entidade continúe prestando este servizo, con suxeición ao 
prego de cláusulas administrativas e prescricións técnicas que rexeu a licitación e a oferta 
proposta pola empresa adxudicataria, polo tempo imprescindible e ata que se proceda a 
formalización e o inicio da prestación do servizo coa nova empresa adxudicataria ou ata 31 
de decembro de 2021 e, con efectos dende o 15.09.2021.

Segundo.- Fixar o seguinte prezo para o período de continuidade do servizo con efectos a 
partir do 15.09.2021:

SAF DEPENDENCIA   SAF LIBRE CONCORRENCIA

Custo 16,50 €   Custo 16,50 €

IVE (4%) 0,66 €   IVE (10%) 1,65 €

Custo con IVE 17,16 €   Custo con IVE 18,15 €

 

Terceiro.- Manter as condicións técnicas ofertadas pola empresa SACYR SOCIAL S.L, así 
como as estipulacións contidas no Prego de Cláusulas Administrativas Particulares e no 
Prego de Prescricións Técnicas que rexeron no expediente de contratación inicial.

Cuarto.-Notificar  aos interesados o acordo de continuidade  do contrato  do Servizo  de 
Axuda no Fogar do Concello de Redondela.

Quinto.-  Dar  traslado  do  acordo  á  empresa contratista,  SACYR SOCIAL S.L  (CIF  B-
85621159)”

INTERVENCIÓNS

A sra. Vilaboa explica que, tras a adxudicación deste contrato no ano 2015 por un prazo 
de  tres  anos  prorrogable  ata  un  máximo  de  seis  anos  coas  mesmas  condicións 
establecidas no contrato inicial, procede acordar esta prórroga excepcional, xa que este 
contrato remata o quince de setembro, notificando a empresa adxudicataria que solicita a 
tramitación de novo expediente de contratación  e advertindo da non prestación do servizo 
dende o seu vencemento. Este Concello ten presente a necesidade deste servizo básico e 
prioriza sempre o benestar das persoas que o precisan e non pode ser interrompido. Le a 
proposta.

O sr. González, damos inicio a este pleno que é inusual nos contidos e no horario. Nos 
contidos, porque se trae é forzar aos grupos da oposición a dar o si quero a unha proposta 
do equipo de goberno, porque as prórrogas xa se esgotaron e se trae esta proposta para 
un máximo de 6 meses, para que dea tempo a unha nova contratación. 

De quen é esta responsabilidade ou irresponsabilidade para que cheguemos a esgotar os 
prazos? É o equipo de goberno quen obriga a traer a debate para que este servizo non se 
bloquee,  para que se siga prestando a persoas nunha situación de dependencia  case 
absoluta e as súas familias e tamén para que as traballadoras non vexan perigar os seus 
postos de traballo. 

No BNG non compartimos esta  estratexia do equipo de goberno, se ben é certo xa se 
falou antes do verán de que había que renovar este servizo, que é básico, e por iso xa 
deberían  estar  preparados  con  tempo  suficiente  o  prego  de  condicións  para  a  nova 
contratación, e é o que se lle pide a un goberno de progreso.

Hai que facer un estudio rigoroso da posibilidade de reinternalización do servizo, que se 
daría con máis calidade se fose prestado directamente polo Concello. Pero non só dende 
o  punto  de  vista  xurídico  ou  económico  senón tamén se  require  vontade  política,  os 
técnicos elaboran os seus informes e argumentan a favor ou en contra. A empresa ven a 
dicir que non é viable economicamente a xestión directa do servizo, pero nós pensamos 

que hai servizos que si se poden xestionar directamente como é este . 

Neste último ano e medio ou dous anos, dende o punto de vista do BNG, a empresa non 
está  dando  un  servizo  axeitado  pero  tampouco  está  respectando  os  dereitos  das 
traballadoras. E é algo que se solucionaría se se xestionara o servizo directamente dende 
o Concello.

Non comparten que xa se vai institucionalizar, que é que vai ser esta empresa que fai a 
valoración económica a que elabore o prego de prescricións técnicas para a contratación e 
non os técnicos e técnicas do Concello.

Neste  momento,  sendo  as  16:11  horas,  incorpóranse  a  concelleira  Erminda  Quelle 
Fernández e o concelleiro Miguel Ángel Álvarez Ballesteros

O sr. Villar di que coincide coa argumentación do voceiro do BNG. Trátase de forzar aos 
grupos da oposición a tirar para diante coas cousas que pasaron no seu día. Tamén pasou 
coa limpeza, naquel momento forzouse aos grupos da oposición e incluso aos socios do 
equipo de goberno. Naquel momento falouse do tema do SAF e aquí estamos. Dille á sra. 
Concelleira que acaba de entrar e colleu un marrón que lle deixaron os seus compañeiros. 
Estamos entre a espada e a parede, ou se aproba isto ou periga o servizo e os postos de 
traballo.

Nos informes fálase de principios da contratación de publicidade, transparencia, igualdade 
e  libre  concorrencia,  de  planificación  adecuada  da  actividade  contractual...  isto  neste 
concello  non funcionaba  cando esta  agrupación  chegou a este Concello  e  segue sen 
funcionar. 

Como falaba o outro día, non chegan os minutos para atender todas as demandas da 
cidadanía. 

É un pleno inusual pero importante e eso vese porque hai público. Xa dixemos no caso da 
limpeza que non íamos apoiar este tipo de acordos, e as explicacións as terá que dar a 
concelleira pero tamén a Alcaldesa, ten moito que aclarar, que nos digan cando e como 
van ser os novos pregos, se vai haber estudo de reinternalización.... De momento non van 
apoiar esta proposta.

Aclara a Alcaldesa que se lles pasaron os informes técnicos, de reinternalización e todo 
no mes de xullo.

A Sra. Amoedo, como ven di a proposta da recente nomeada concelleira, unha mostra de 
lealdade da sra.  Alcaldesa  cos seus compañeiros,  que ten que defender  algo no que 
vostede non participou, algo que nin Alcaldesa nin a Sra. García foron capaces de facer.

Efectivamente envióusenos a documentación a 22 de xullo, cando a derradeira prórroga 
aprobouse no mes de marzo de 2020, xa en prazos imposibles de cumprir. E agora veñen 
aquí cun goberno de seis, máis a Alcaldesa, a tratar de presionar á oposición. 

Tiveron un ano para traer propostas, negociar e tratar este tema coa oposición pero non o 
fixeron. Trataron de  solucionalo cunha reunión  exprés a finais de xullo para resolver un 
problema, ao que non chegaban a tempo. 

A pesar de ter escritos da empresa adxudicataria do 6 de outubro de 2020  no que lle 
recordaban  que  o  dezaseis  de  marzo  de  2021  finalizaba  definitivamente  o  contrato  e 

rogáballes  que  iniciaran  con  dilixencia  un  procedemento  de  licitación  para  garantir  a 
continuidade do servizo cunha nova adxudicación. Así mesmo, non obstante da previsión 
dunha prórroga de seis meses, "debemos insistir  en que dadas as datas nas que nos 
atopamos, este Concello debe de ser capaz de tramitar un expediente de contratación que 
garanta  esa  continuidade,  sen  necesidade  de  acrecentar  o  dano  económico  que esta 
contratista está soportando"

En maio de 2021 outra nova carta dirixida á Alcaldesa e Concelleira de Servizos Sociais 
que  di  "Recordámoslle  que  o  próximo  quince  de  setembro  de  2021,  o  contrato 
administrativo de prestación SAF de Redondela esgota o seu prazo máximo de vixencia. 
Se ben a vixencia do contrato finalizaba o quince de marzo, e pese aos avisos previos 
reiterados realizados por esta contratista, chegada a esta data, o Concello tivo que facer 
uso  da  prórroga  extraordinaria  por  seis  meses  prevista  para  os  supostos   en  que  , 
finalizado  o  contrato,  non  estivese  aínda  adxudicado  o  novo  contrato.  Vistos  os 
antecedentes, rogámoslles que tramiten con dilixencia o novo expediente de licitación e 
deixamos expresa constancia de que, chegado o vencemento do contrato, esta contratista 
non permanecerá prestando este servizo en igualdade de condicións".

Unha terceira, que en agosto de 2021, "Remitímoslle estudo de económico da situación do 
contrato  de  referencia,  cuxa  situación  irregular  provoca  o  enriquecemento  inxusto  da 
administración en prexuízo directo do contratista. Tal e como son coñecedores, fai máis de 
tres  anos  que  a  nosa  compañía  comunicou  ao  concello  a  renuncia  ao  contrato.  As 
incidencias que fixeron que este contrato resulte inviable económicamente ao longo deste 
tempo, foron varias..."

Este goberno tiña coñecemento dende hai mais dun ano de que non había mais prórrogas 
e non fixeron absolutamente nada ata o  fai dous meses, despois de vir doutro contrato, 
que era a limpeza dos colexios, que tamén esperaron ata o último minuto. Non se pode 
facer  responsables  da  súa  incapacidade  nin  á  oposición,  nin  á  empresa,  nin  ás 
traballadoras da súa incapacidade para gobernar este Concello. 

Se  non  querían  vostedes  remunicipalizar  os  servizos,  enganaron  aos  seus  socios  de 
goberno e tamén á cidadanía, porque incumpriron permanentemente os prazos que tiñan. 
Poñen como voceira deste expediente á concelleira que non leva nin un mes no  cargo, 
cando temos aquí a portavoz oficial do  PSOE e a sra. García, para que non se saiba a 
realidade do que está pasando.

A  sra.  Vilaboa,  di  que  traballamos  e  negociamos  pero  fixo  tempo  para  iso.  Estamos 
falando  dun  servizo  que  se  presta  a  máis  de  150  de  persoas  usuarias,  de  forma 
ininterrompida,  os  365  días  ao  ano,  datos  do  trinta  de  agosto:  Son  38  traballadoras 
indefinidas e 28 eventuais. É un número elevado de profesionais, xa que as actividades a 
realizar concéntranse nas mesmas franxas horarias. 

Lémbralles que durante a pandemia, sobre todo no inicio, coa incerteza e a escaseza de 
recursos que se viviu nese momento, poñendo en risco a súa saúde, incluso a das súas 
familias,  as traballadoras nunca deixaron de atender  ás persoas usuarias porque eran 
coñecedoras  do  necesario  e  importante  que  é  este  servizo.  Non  nos  cansaremos  de 
agradecerlle a súa valentía, adicación e profesionalidade, porque foron mínimos os casos 
positivos que sufriron. 

A  empresa  licitadora  levaba  solicitando  o  incremento  do  prezo  dende  as  primeiras 
prórrogas, alá polo ano 2018. Sres. e sras. do PP, coñecían esta situación, sendo vostede 
concelleira  de  Servizos  Sociais.  E  cando  chegamos  ao  goberno  tivemos  que  limar 
asperezas incluso coa empresa, porque o sr. Alcalde, Javier Bas, non foi quen de sentarse 
a negociar, deixándonos, coma sempre, outro tema pendente para solucionar nós.

Lembra que estas perdas estanse producindo polo incremento de material fronte ao Covid, 
polo encarecemento do combustible polos desprazamentos das traballadoras aos fogares 
das  persoas  usuarias,  ao  aumento  por  Convenio  Colectivo,  ao  incremento  do  salario 
mínimo... Estas son algúns exemplos xustificados pola empresa, estudados e valorados 
pola parte técnica e reflectidos no informe que consta no expediente.

Engade  que  nunca  se  percibiu  ningunha  queixa  polas  persoas  usuarias,  e  que  nas 
negociacións coa empresa, obrigóuselle a cumprir coas melloras solicitadas. 

A prestación deste servizo é un dereito básico, esencial e indispensable para a mellora da 
calidade  de  vida  das  persoas  usuarias  e  a  súas  familias  en  situación  de  crise  ou 
emerxencia. É a nosa obriga e responsabilidade que este servizo non se interrompa.

O Sr. González, di que para experiencia que ten a Concelleira faino ben, e entende que as 
decisións no equipo de goberno están consensuadas. 

Falaba de responsabilidade, nós falamos de irresponsabilidade, porque se é un servizo 
básico e esencial, isto  non pode chegar a este extremo. Neste momento a situación é que 
se  isto  non  se  renova,  as  traballadoras  se  poden  quedar  sen  traballo  e  as  persoas 
usuarias sen atención.

Ninguén aquí fixo unha valoración de cal foi o papel da empresa durante estes últimos seis 
anos e durante a pandemia e nós si denunciamos que deixou ás traballadoras ao seu bo 
facer,  e que non se estaban dotando do material necesario ao inicio da pandemia.

Manifestamos que se é unha estratexia do PSOE de traer os temas importantes a unha 
situación extrema, co BNG que non conten. Se asumimos isto despois vén un sistema de 
contratación  que  non  é  transparente,  a  nova  contratación  vai  ser  potestade  da  sra. 
Alcaldesa ou da Xunta de Goberno local, non vai vir a pleno. Vai a ser contratada por 16 
meses pola  alcaldía  e a xunta  de goberno,  iso  é unha contratación opaca e nós non 
podemos manifestar a nosa opinión nese proceso, e por iso o temos que dicir agora.

Habería que facer un estudio rigoroso da remunicipalización,  non vamos a apoiar  este 
procedemento, pero tampouco o vamos a votar en contra, por responsabilidade. 

Quédanlle dous anos a este equipo de goberno para reconducir a situación, senón que 
busque o apoio no PP.

O Sr. Villar subscribe o dito  e di que cando levas un tempo no goberno, daste conta de 
que  negociar é complicado, pero negocia é sentarse para falar, aínda que non guste. 

Este pleno, xa veu os informes, e está claro que é de carácter moi excepcional, o pleno e a 
proposta. Pero o que está claro é que hai que sentarse e negociar, porque ten claro que se 
houbera maioría absoluta do PSOE non estariamos aquí. 

Pasou o mesmo con contrato da limpeza, onde están os pregos? o que se acordou e 
asinou con AER, quedou todo enterrado.

Habería que facer as cousas antes ou avisar, non pasa nada por ser transparentes, e dicir 
que o Concello non ten a capacidade de persoal para asumir estes traballos. Temos a 
casa baleira por dentro, neste caso habería que meter persoal para que funcione, e polo 
menos asumilo. E por exemplo, o novo prego do contrato da auga non está nin se lle 
espera. 

Por responsabilidade non van votar en contra desta proposta, pero tampouco a van apoiar.

A Sra.  Amoedo,  dille  á sra.  Vilaboa  que despois  da chamada que recibiron  as  14:30 
pensou que  ía  ser  a  primeira  concelleira  que  ía  a  pedir  desculpas  á  cidadanía,  ás 
traballadoras  e  ao  resto  da  oposición  por  traernos  a  esta  situación,  recoñecer  a 
incapacidade do seu goberno.

Atopámonos que vostede segue a mesma liña, que é que vostedes o fan moi ben e a 
culpa é de quen non está, e por eso traen a dous días de rematar o prazo desta concesión 
esta  proposta  en  extremis,  e  poñendo  de  manifesto  ás  traballadoras  que  a 
responsabilidade é do PP, AER e o BNG. Espera que lle quede hoxe claro que as únicas 
responsables son a Alcaldesa, vostede e a Sra. Garcia. 

Porque traer aquí esta proposta con unha subida de prezos, cun estudio que pediron o 3 
de setembro  para realizar un estudio en tres días, dunha empresa privada, que en tres 
días xa me dirán vostedes o que van facer. 

Imos ser responsables, como fomos sempre, pero vostedes son os únicos responsables 
de traer a este Concello a esta situación, onde, como di o sr. Villar, non podemos ter a 
situación de transparencia, equidade e de que todas as empresas poidan concorrer de 
forma lexítima a un prego que leva un ano fóra de prórroga e agora di o sr. González que 
van vostedes pola porta de atrás na Xunta de Goberno para aprobar os pregos, sen traelo 
a este pleno, así é cómo van funcionar?. Pide á sra. Alcaldesa que llo aclare. Demostra 
que a sra. Rivas non pode seguir como Alcaldesa, o único que fai e prexudicar a este 
Concello con contratos in extremis. 

Nós imos absternos para que poida saír esta proposta, pero deixan vostedes moito que 
desexar como goberno.

A Sra. Vilaboa, di que por suposto que se pode mellorar, que se puido resolver antes.. 
pero nós fixemos o noso traballo dende o primeiro momento, as negociacións non adoitan 
a ser lixeiras. 

Reunímonos co BNG no mes de xullo para falar da súa proposta de reinternalización, co 
PP tamén nos reunimos,  a  pesar  do plantón que nos deu a  súa voceira  na segunda 
reunión,  na que se ofreceu para  entregarnos documentación para achegar  aos novos 
pregos, esas emendas nunca chegaron ás nosas mans, será ese o xeito de facer política 
destrutiva ou outro intento de boicotearnos. Pero  non se confunda, non nos bloquean a 
nós, prexudican só á veciñanza de Redondela.

Xa cos pregos na fase final de elaboración, procederemos a adxudicar este contrato por 
Xunta de Goberno, tal e como nos obrigaron co contrato da limpeza.

Pouca  memoria  teñen  se  non  recordan  que  cando  este  partido  estivo  na  oposición, 
durante os seus oito anos de goberno, nunca votou en contra dos intereses dos veciños e 
veciñas de Redondela.  Agora é o momento de facer política social de verdade, porque o 
noso único obxectivo común é o benestar da veciñanza de Redondela, e máis cando se 
trata de persoas vulnerables que precisan este servizo básico.

VOTACIÓN E ACORDO

Sometido o asunto a votación, resulta aprobado pola maioría legalmente exixida, sendo 
sete (7) votos a favor do PSdeG-PSOE e catorce abstencións (9 do PP, 3 de AER e 2 do 
BNG)

E non habendo máis asuntos a tratar, a sra. Alcaldesa dá por finalizada a sesión, sendo ás 
16 horas e 40 minutos, da que eu, secretaria deste órgano, dou fe, e para a súa constancia 
estendo a presente acta.

Documento datado e asinado electronicamente na marxe

